
Erhvervsministeriap suliassaqarfigisaani, nunat tamalaat akornanni 

aningaaserinermik ingerlatsivinnut Kalaallit Nunaanni suliaqartunut 

immikkut akuersissuteqarnissaq pillugu inatsisissatut siunnersuut 

pillugu Inatsisartut aalajangiiffigisassaatut siunnersuut.  

(Aningaasaqarnermut Akileraartarnermullu Naalakkersuisoq) 

Oqaaseqaat 

Inuit Ataqatigiinniit inatsisissatut siunnersuut qujarupparput. 

Qinigaaffiup siuliani suliaq aallartissimasarput, maanna kingunissai 

ersertalermata Inuit Ataqatigiinniit tulluusimaarutigaarput. 

Inuit Ataqatigiinniit maluginiarparput inatsisissap Naalakkersuisunit 

eqaallisaanermik siunertarineqartoq, aammalu aningaasartuutinik 

annikillisaanissamik siunertaqartoq, tamannalu taperserparput. 

 

Silap pissusaa sukkasoorujussuarmik allanngoriartorpoq, pisussaaffigaarpullu 

allannguutit minnerpaamik nunamut uumasunut inunnullu sunniuteqarnissaat. 

Ukiuni makkunani iliuuseqarnissaq pingaaruteqarpoq, Inuit Ataqatigiinnilu 

nuannaarutigaarput Parisimut Isumaqatigiissummut nunatsinni partiinit 

siammasissumik isumaqataaffiummat, tamassumap nunanut allanut aamma 

oqariartornerummat, nunarput akisussaaffimmik tiguserusuttoq, suullu 

suliassatut isiginiarnerigut, erngup nukinga pineqartillugu, 

mingutsitsinnginnerulernissaq pineqartillugu, meeqqattalu siunissaat 

pineqartillugit. 



 

Illuatungaani isiginnaarparput USA Parisimut isumaqatigiissummit anisoq, 

tamannalu aamma ersarissumik oqariartornerummat, uulia salliutinneqarmat, 

silallu pissusaata allanngoriartupiloornerata nassatai isiginngitsuusaarneqartut. 

 

Nunarput nammineerluni aningaasanik attartorsinnaalernera periarfissanik 

nutaanik ammaassaaq, pingaaruteqarporlu naleqartitatsinnik assigisatsinnut, 

suleqatitsinnut EUmut suleqatigiinnerulernissamik ammaanissaa 

maluginiassallugu. 

EU-mi silap pissusaata allanngoriartornerata kingunissai akiorneqarput, 

nukissiuutit mingutsitsinngitsut siuarsarneqarput, soorlu nunatsinni erngup 

nukinganik sanaartornissarput siunniukkipput. Oqartoqarsinnaavoq EU USA-lu 

assigiinngitsorujussuarnik tikkuussisut, taamaammat naleqartitagut 

salliutillugit, avammut aamma nalunaarneruvoq, kikkut qanillattussanerlugit, 

suliat nukittunerussappatta sukkanerussappatta, naleqartitat assigiissut 

suleqatigisariaqarmata. 

 

Inatsisartut aalingigaat siunissamut aamma pituttuisarput, tamannalu 

peqqussutinik nassataqartarpoq, unalu inatsit Naalakkersuisut 

pisussaaffigilersimavaat,  qinigaaffiup siuliani aaliangersakkat tunngavigalugit. 

 

Nunanut allanut attartorsinnaanerup siuarsarneqarnissaa, suliallu eqaatsumik 

ingerlasinnaanissaat Inuit Ataqatigiinniit taperserparput, inatsisillu taamak 

isikkoqartillugu akuerineqarnissaa innersuullugu. 


